
79

L’atto de chi ô sentiva un sentimento

O l'indicava in tutti differente:

Questo co-i êuggi bassi e con ô mento

Appoggiôu ä so man a l'eloquente

Discorso de Colombo ô paiva attento;

E quello con bâgiâ frequentemente,

E giâse in sciä pôtroña tutt’affæto

O paiva infastidio, stûffo e distræto.


80

Quelli fan smorfie, comm’ûn chi è persûaso

Che un’idea nêuva a segge un’utopia;

Scartabellando co-i occiali a-ô naso

A Bibbia o i dizionai de Geografia,

O ammiando a l’aia, comme un ommo invaso

Da un’investigazion d’ontologia,

Pe confûtâ Colombo andavan questi

A caccia de sofismi e sacri testi.


81

Ma ô scarso nûmeo, che un pö fà notavo,

De sûggetti de scienza e de giudizio,

Che non aveivan l’anima e ô chêu scciavo

Dell’orgoglio o d’un vegio pregiudizio,

Solo ô piggiava idee e raxoîn do bravo

Progettista in sciö serio e ô gh’ëa propizio,

E ô l’accûggeiva in lê quella semenza

Ch’a fè frûti de tanta conseguenza.


82

Ne-a pittûa derimpetto da ammirâse

O porto gh’ëa de Palos e a caladda,

E Colombo disposto pe imbarcâse;

Barche regie e private in mezo ä radda,

E in sciä caladda mæxima ordinâse

I sordatti spagnolli pe-a paradda;

Ma ben ciù assæ do popolo a-ô momento

Da partenza e pascioin e ô movimento.

